
Broj: 04-07-6-315-94/2019
Sarajevo, 28.11.2019. godine
Na osnovu člana 17. stav 5. i člana 60. stav 6. Zakona o Visokom sudskom i tužilačkom vijeću Bosne i Hercegovine („Službeni glasnik BiH”, br. 25/04, 93/05, 48/07 i 15/08), a u vezi sa članom 103. i članom 104. tačka b) Poslovnika Visokog sudskog i tužilačkog vijeća Bosne i Hercegovine („Službeni glasnik BiH“ br. 55/13, 96/13, 46/14, 61/14, 78/14, 27/15, 46/15, 93/16 i 48/17), Visoko sudsko i tužilačko vijeće Bosne i Hercegovine, odlučujući o žalbi tuženog Dr. M. B. sudije Okružnog suda …………..izjavljenoj na odluku Drugostepene disciplinske komisije za sudije, broj: 04-07-6-315-86/2019 od 02.10.2019. godine, na sjednici održanoj, dana 28.11.2019. godine, donijelo je slijedeću:
O D L U K U
I. Odbija se kao neosnovana žalba tuženog Dr. M. B. sudije Okružnog suda u ………..te se potvrđuje odluka Drugostepene disciplinske komisije za sudije, broj: 04-07-6-315-86/2019 od 02.10.2019. godine.
II. Odluka Vijeća je konačna.
O b r a z l o ž e nj e
Ured disciplinskog tužioca Visokog sudskog i tužilačkog vijeća Bosne i Hercegovine (u daljem tekstu: Ured disciplinskog tužioca, UDT) je dana 20.06.2018. godine, pred Prvostepenom disciplinskom komisijom Visokog sudskog i tužilačkog vijeća Bosne i Hercegovine (u daljem tekstu: Prvostepena disciplinska komisija, Komisija) podnio disciplinsku tužbu, broj: UDT-322/18, dopunjenu dana 08.10.2018. godine, dopunjenu i izmjenjenu dana 12.11.2018. godine i dopunjenu i izmjenjenu dana 21.1.2019. godine, protiv tuženog Dr. M. B. sudije Okružnog suda u ………….., zbog disciplinskog prekršaja iz člana 56. tačka 4. Zakona o VSTV-u: „odavanje povjerljivih informacija koje proizilaze iz vršenja dužnost sudije“, 56. tačka 9. Zakona o VSTV-u: „donošenje odluka kojim se očigledno krši zakon ili uporno i neopravdano kršenje pravila postupka“, 56. tačka 16. Zakona o VSTV-u: „upuštanje u aktivnosti koje su nespojive sa dužnostima sudije“ i 56. tačka 22. zakona o VSTV-u: „ponašanje u sudu i izvan suda koje šteti ugledu sudijske funkcije“, te povrede odredaba Kodeksa sudijske etike, 1.2, 4.2. i 4.3. Kodeksa sudijske etike, kojima je propisano: „Sudija ne smije imati neprikladnih veza sa zakonodavnom i izvršnom vlasti, tako da javnost mora imati  predodžbu o nepostojanju takvih veza ili uticaja“, „Sudija se ponaša na način da afirmiše povjerenje javnosti u integritet pravosuđa.“ i „Sudija, kao i svaki drugi građanin, ima pravo na slobodu izražavanja, misli, savijesti, vjeroispovijesti, udruživanja i okupljanja, ali da se u ostvarivanju tih prava, uvijek ponaša na takav način da očuva dignitet sudijskog položaja, nepristrasnost i nezavisnost pravosuđa.“
Pobijanom odlukom Prvostepene disciplinske komisije za sudije broj: 04-07-6-315-78/2019 od 11.07.2019. godine tuženi Dr. M. B. sudija Okružnog suda u ............., oglašen je odgovornim za disciplinske prekršaje iz člana 56. tačka 4. Zakona o VSTV-u: „odavanje povjerljivih informacija koje proizilaze iz vršenja dužnost sudije“, člana 56. tačka 9 Zakon o VSTV-u: „donošenje odluka kojim se očigledno krši zakon ili uporno i neopravdano kršenje pravila postupka“ i člana 56. tačka 22. zakona o VSTV-u: „ponašanje u sudu i izvan suda koje šteti ugledu sudijske funkcije“, pa je tuženom primjenom odredbi člana 58. stav 1. tačka (c) i člana 59. Zakona o VSTV-u BiH izrečena disciplinska mjera smanjenje plaće za iznos od 15% na period od 6 (šest) mjeseci. Ured disciplinskog tužioca je povukao dio disciplinske tužbe - tačka c) dok je u preostalom dijelu disciplinska tužba odbijena.
Na predmetnu odluku tuženi je uložio žalbu iz svih žalbenih razloga. Ured disciplinskog tužioca se nije žalio na odluku Prvostepene disciplinske komisije dok je u odgovoru na žalbu tuženog Ured osporio osnovanost žalbenih navoda, te predložio da se žalba odbije kao neosnovana i potvrdi odluka Prvostepene disciplinske komisije.
Drugostepena disciplinska komisija za sudije Visokog sudskog i tužilačkog vijeća Bosne i Hercegovine je odlučujući o žalbi tuženog donijela odluku kojom se žalba tuženog djelimično uvažava te se Odluka Prvostepene disciplinske komisije broj: 04-07-6-315-78/2019 od 11.07.2019. godine, preinačava u pogledu vrste počinjenih disciplinskih prekršaja i izrečene disciplinske mjere, tako da se disciplinska tužba odbija u pogledu disciplinskog prekršaja iz člana 56. tačka 9. Zakona o VSTV-u BiH, dok se za počinjene disciplinske prekršaje iz člana 56. tačka 4. i tačka 22. Zakona o Visokom sudskom i tužilačkom vijeću Bosne i Hercegovine tuženom Dr. M. B. sudiji Okružnog suda u ................, izriče disciplinska mjera - javna opomena. U preostalom dijelu žalba tuženo je odbijena i potvrđena Odluka Prvostepene disciplinske komisije broj: 04-07-6-315-78/2019 od  11.07.2019. godine.
Na navedenu odluku Drugostepene disciplinske komisije tuženi je Vijeću kao cjelini blagovremeno izjavio žalbu kojom odluku pobija u cijelosti. Ured disciplinskog tužioca nije podnio žalbu na odluku Drugostepene disciplinske komisije niti je u ostavljenom roku dostavio odgovor na žalbu tuženog.

U uvodu žalbe tuženi daje svoj osvrt na dosadašnje odlučivanje Vijeća i predsjednika Vijeća po zahtjevima za izuzeće koje je tuženi podnosio u ovom predmetu, te i u okviru žalbe na odluku Drugostepene disciplinske komisije tuženi ponovo podnosi zahtjev za izuzeće predsjednika Vijeća i članova Vijeća Ružice Jukić, Monike Mijić i Željke Radović. Vijeće ovom prilikom konstatuje da su o predmetnim zahtjevima donesena posebna rješenja.
Razmatrajući žalbu tuženog izjavljenu na odluku Drugostepene disciplinske komisije, Vijeće kao cjelina je nakon uvida u spis disciplinskog predmeta, broj: 04-07-6-315/2019, kao i sveobuhvatne rasprave, odlučilo kao u izreci iz slijedećih razloga:
Imajući u vidu odredbe člana 103. Poslovnika VSTV-a BiH, Vijeće kao cjelina je predmetnu odluku ispitivalo samo u dijelu koji se odnosi na izrečenu disciplinsku mjeru, pa je u cijelosti prihvatilo razloge koje je navela Drugostepena disciplinska komisija u svojoj odluci, smatrajući da je izrečena disciplinska mjera, javna opomena iz člana 58. točka b) Zakona o Vijeću proporcionalna prirodi i težini počinjenih disciplinskih prekšaja, o čemu je u odluci Drugostepene disciplinske komisije dato mjerodavno obrazloženje koje je Vijeće u cijelosti prihvatilo.
Tuženi ponavlja žalbene navode koje je iznosio i u žalbama u prethodnim fazama disciplinskog postupka navodeći da u postupku nije saslušan kao stranka a koji žalbeni prigovor je Drugostepena disciplinska komisija odbila i detaljno obrazložila razloge svoje odluke.

Povredu pravila postupka tuženi i u ovoj žalba nalazi i u činjenici da mu nisu, u skladu sa odredbama ZPP-a RS, na njegov zahtjev, dostavljeni zapisnici sa ročišta u ovom disciplinskom predmetu. Suprotno prigovoru tuženog, u obje disciplinske odluke argumentovano je dato obrazloženje da je navedeno pitanje regulisano Poslovnikom VSTV BiH, pa stoga nema mjesta supsidijarnoj primjeni odredaba ZPP-a RS. Prema odredbama čl. 92. st. 10. i 12. Poslovnika propisano je da se vrši tonsko snimanje ročišta i da se audio snimak dostavlja strankama. Poslovnikom nije propisana izrada pismenih zapisnika, pa stoga nije ni propisana obaveza njihove dostave strankama na njihov zahtjev.

Polazeći od utvrđenog činjeničnog stanja, koje se žalbom ne dovodi u sumnju niti jednim konkretnim prigovorom činjenične prirode, tuženi ističe pogrešnu primjenu materijalnog prava u pogledu odlučivanja u dijelu disciplinskog prekršaja koji se odnosi na izdvajanje sudijskog mišljenja u krivičnom postupku. S tim u vezi, Prvostepena i Drugostepena disciplinska komisija u pogledu primjene materijalnog prava zaključili su da su u naprijed navedenim radnjama tuženog ostvarena obilježja disciplinskog prekršaja iz člana 56. tačka 4. Zakona o VSTV-u: „odavanje povjerljivih informacija koje proizilaze iz vršenja dužnost sudije“. Za navedeni pravni zaključak dati su razlozi od strane Prvostepene i Drugostepene disciplinske komisije koje je kao pravilne i potpune prihvatilo i Vijeće.


U pogledu disciplinskog prekršaja iz člana 56. tačka 22. zakona o VSTV-u: „ponašanje u sudu i izvan suda koje šteti ugledu sudijske funkcije“ a koji se odnosi na ponašanje sudije B..... na seminaru „Primjena Zakona o zaštiti tajnih podataka“, održanom 17.3.2017. u Banjaluci, žalbom se s tim u vezi, ukazuje na navodnu pogrešnu i nepravilnu ocjenu dokaza te samim i pogrešno utvrđeno činjenično stanje.

I ovaj prigovor je razmatran od strane Drugostepene disciplinske komisije gdje je navedeno da je Prvostepena disciplinska komisija u pobijanoj odluci, pravilno primjenjujući član 8. ZPP-a RS, opisala proces pojedinačne ocjene dokaza, pa tako i ocjene iskaza svjedoka S. I. i P. M. dovođenja svakog ocjenjenog dokaza u vezu sa drugim dokazima i izvođenju zaključaka o dokazanosti pravno-relevantnih činjenica koje su predstavljale stvarni i pravni osnov za donošenje odluke.
Na kraju, Vijeće kao cjelina konstatuje da je disciplinska mjera koju je utvrdila Drugostepena disciplinska komisija adekvatna težini i posljedicama disciplinskih prekršaja koje je počinio tuženi, uzimajući u obzir sve otežavajuće i olakšavajuće okolnosti na strani tuženog kao i kriterijima koji su propisani Smjernicama za određivanje disciplinskih mjera u disciplinskim postupcima (usvojene na sjednici Vijeća, 8. jula 2016. godine).
Iz naprijed navedenog, a na osnovu člana 17. stav 5., a u vezi člana 60. stav 6. Zakona o VSTV-u BiH i člana 104. stav 1. tačka b) Poslovnika VSTV-a BiH, Vijeće kao cjelina nalazi da je neosnovana žalba tuženog radi čega je ista odbijena te potvrđena pobijana odluka Drugostepene disciplinske komisije. 
U skladu sa članom 103. stav 5. Poslovnika VSTV-a BiH, ova odluka Vijeća je konačna.
                                                                  Predsjednik Visokog sudskog i tužilačkog vijeća BiH

               MP                                 

